
ᑕᐃᕕᑎ ᐊᕿᐊᕈᖅ 
ᒥᓂᔅᑕ ᐊᕙᑎᓕᕆᔨᒃᑯᓐᓄᑦ 
ᒥᓂᔅᑕ ᑲᒪᒋᔭᓕᒃ ᐆᒻᒪᖅᑯᑎᓕᕆᓂᕐᒧᑦ 
 
ᓄᕕᐱᕆ 7, 2022 
 
 
ᒥᓂᔅᑕᐅᑉ ᑐᕌᒐᖏᑦ 
 
ᒥᓂᔅᑕ ᐊᕿᐊᕈᕐᒧᑦ, 
 
ᓄᓇᕗᒻᒥ ᓯᕗᓕᖅᑎᐅᓪᓗᖓ, ᑎᑎᕋᖅᑐᖓ ᓇᓗᓇᐃᖅᓯᓪᓗᖓ ᑐᕌᒐᕆᔭᕐᓂᒃ ᒥᓂᔅᑕᐅᓪᓗᑎᑦ 
ᐊᕙᑎᓕᕆᔨᒃᑯᓐᓄᑦ. ᐊᖏᖅᓯᒪᔪᒍᑦ ᐱᓕᕆᐊᑦᓴᖃᖅᑎᐅᒐᕕᑦ ᐊᑕᖏᖅᑐᓂᒃ ᐊᔾᔨᒌᙱᑦᑐᓂᒃ 
ᖃᓄᐃᓕᐅᕈᑕᐅᒋᐊᓕᓐᓂᒃ ᐱᓕᕆᕕᒋᔭᕐᓂ, ᐃᓚᒋᔭᐅᓪᓗᑎᒃ ᐅᑯᐊ: 

• ᓇᓗᓇᐃᖅᓯᓯᒪᓂᖅ ᓴᐳᒻᒥᔭᐅᒋᐊᖃᕐᓂᖏᓐᓂᒃ, ᓴᖅᑭᔮᖅᑎᑕᐅᒋᐊᖃᕐᓂᖏᓐᓂᒃ 
ᓄᖑᓗᐊᑦᑕᐃᓕᓗᒋᑦ ᐊᑐᖅᑕᐅᒍᓐᓇᕐᓂᖏᓐᓂᒃ ᓄᓇᒦᖔᖅᑐᑦ ᓄᓇᕗᒻᒥ ᐊᐅᓚᑦᓯᓂᒃᑯᑦ 
ᐊᕙᑎᓕᕆᓂᕐᒧᑦ, ᓂᕐᔪᑎᓕᕆᓂᕐᒧᑦ ᒥᕐᖑᐃᖅᓯᕐᕕᓕᕆᓂᕐᒧᓪᓗ; 

• ᐋᖅᑭᑦᓱᐃᓂᖅ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᓱᖏᐅᑎᕙᓪᓕᐊᓂᕐᒧᑦ ᐃᑲᔫᑎᖃᕐᓂᒧᓪᓗ 
ᐱᓕᕆᐊᓂᒃ ᓄᓇᕗᒻᒥ; ᐊᒻᒪᓗ 

• ᑲᒪᒋᔭᖃᓗᑎᑦ ᓇᓗᓇᐃᔭᖅᓯᒪᔪᓂᒃ ᓯᕗᓪᓕᐅᑎᔭᐅᒋᐊᓕᓐᓂᒃ ᖃᓄᐃᓕᒋᐊᕈᑎᖃᕐᓂᕐᒧᑦ 
ᐱᒋᐊᖅᑎᑕᐅᒋᐊᓕᓐᓂᓪᓗ ᐃᑲᔪᖅᓱᐃᓂᕐᒧᓪᓗ ᑲᒪᒋᔭᐅᓂᖏᓐᓂᒃ ᒐᕙᒪᒋᔭᑦᑕ ᑐᕌᒐᖓᑦ, 
ᑲᑐᔾᔨᓗᑕ. 

ᓯᕗᓪᓕᐅᑎᔭᐅᒋᐊᓖᑦ ᖃᓄᓕᐃᓕᒋᐊᕈᑎᐅᒋᐊᓖᑦ 

ᑲᑐᔾᔨᓗᑕ ᓇᓗᓇᐃᖅᓯᒍᑕᐅᓯᒪᔪᖅ ᖃᓄᐃᓕᒋᐊᕈᑕᐅᒋᐊᓕᓐᓂᒃ ᐱᒋᐊᖅᑎᑕᐅᒋᐊᓕᓐᓄᓪᓗ 
ᑕᓪᓕᒪᐅᓕᖓᔪᓂ ᓯᕗᓪᓕᐅᑎᔭᐅᒋᐊᓕᓐᓂᒃ: 

• ᐃᓐᓇᒻᒪᕆᕈᖅᐸᓪᓕᐊᓂᖅ ᐅᐱᒋᔭᐅᓂᒃᑯᑦ ᓄᓇᕗᒻᒥ; 
• ᐊᒥᓱᕐᖑᕆᐊᖅᓯᓂᖅ ᐃᓪᓗᓕᕆᓂᕐᒧᑦ ᐊᔾᔨᒌᙱᑦᑐᓂᒃ ᐊᑐᐃᓐᓇᐅᒍᓐᓇᖅᑐᓂᒃ; 
• ᐱᔪᓐᓇᕐᓂᖅᑖᖅᑎᑦᓯᓂᖅ ᐋᓐᓂᐊᖃᕐᓇᖏᑦᑐᓕᕆᓂᒃᑯᑦ ᖃᓄᐃᑦᑕᐃᓕᑎᑦᓯᓂᕐᒧ ᒪᒥᓴᕐᓂᒧᓪᓗ; 
• ᑮᓇᐅᔭᖃᖅᑎᑦᓯᒋᐊᒃᑲᓐᓂᕐᓂᖅ ᐃᓕᓐᓂᐊᖅᑐᓕᕆᓂᕐᒧᑦ; ᐊᒻᒪᓗ 
• ᐊᔾᔨᒌᙱᑦᑐᓂᒃ ᓴᖅᑭᖅᑎᑦᓯᓂᖅ ᓄᓇᓕᓐᓂ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ. 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ ᑎᑎᕋᕐᕕᖓᓐᓂ   
Office of Premier P.J. Akeeagok 

Hivuliqtip P.J. Akeeagok Havakvingani 
Bureau du Premier ministre P.J. Akeeagok 

ᑲᑎᖅᓱᐃᓯᒪᓂᕐᒥᒃ ᐱᓕᕆᔾᔪᓯᑖᖅᓯᒪᔪᒍᑦ ᓯᕗᓪᓕᐅᑎᒋᐊᓕᑦᑎᓐᓄᑦ, ᐱᓕᕆᕕᐅᔪᑦ ᒐᕙᒪᒃᑯᓪᓘᓐᓃᑦ 
ᑎᒥᖁᑎᖏᑦ ᓯᕗᓕᖅᑎᐅᕕᖃᔾᔮᙱᑦᑐᑦ ᓵᑕᑦᓴᐅᔪᖃᕐᓂᖓᓄᑦ ᖃᓄᐃᓕᒋᐊᕈᑎᐅᓂᐊᖅᑐᓕᒫᓄᑦ 
ᓯᕗᓪᓕᐅᑎᔭᐅᒋᐊᓕᓐᓂ. 

ᐊᖏᖅᓯᒪᔪᒍᑦ ᓵᑕᑦᓴᐅᒍᑎᖃᕋᕕᑦ ᓯᕗᓕᖅᑎᐅᒍᑎᖃᕐᓂᕐᒧᑦ ᓯᕗᓪᓕᐅᑎᑕᐅᒋᐊᓕᓐᓄᑦ 
ᖃᓄᐃᓕᒋᐊᕈᑎᖃᕐᓂᕐᒧᑦ ᐱᒋᐊᖅᑎᑕᐅᒋᐊᓕᓐᓄᓪᓗ ᓇᓗᓇᐃᖅᑕᐅᓯᒪᔪᓂᒃ ᐊᑖᓂ. ᐃᓚᒋᔭᐅᓪᓗᓂ 
ᓇᓗᓇᐃᖅᓯᓯᒪᓂᖅ ᓇᓕᒧᒌᑦᑐᒃᑯᑦ ᑐᑭᒧᐊᖅᑎᑕᐅᓯᒪᔪᒃᑯᓪᓗ ᖃᓄᐃᓕᒋᐊᕈᑎᖃᕐᓂᕐᒧᑦ ᓄᓇᕗᑦ 
ᒐᕙᒪᒃᑯᓕᒫᖏᓐᓂ ᑲᑐᔾᔨᖃᑎᑦᑎᓄᓪᓗ, ᑕᐃᒪᐃᒋᐊᖃᕋᐃᒻᒪᑦ. 

ᓯᕗᓪᓕᖅᐸᐅᑎᓂᐊᕐᓗᒍ, ᐊᖏᖅᓯᒪᔪᑎᑦ ᑲᒪᒋᔭᖃᕐᓂᕐᒧᑦ ᕿᓚᒥᐅᔪᒃᑯᑦ ᖃᓄᐃᓕᒋᐊᕈᑎᖃᕐᓂᕐᒧᑦ 
ᐅᑯᓂᖓ: 

• ᐃᑲᔪᖃᑕᐅᓗᑎᑦ ᐋᖅᑭᑦᓱᖅᑕᐅᓂᖓᓄᑦ ᑲᓇᑕᒥ ᓴᓗᒪᔪᓂᒃ ᐃᓪᓗᕐᔪᐊᓕᐅᖃᑦᑕᓂᕐᒧᑦ 
ᖃᓄᖅᑑᕈᑎᒧᑦ; 

• ᓴᖅᑭᔮᖅᑎᑦᓯᒋᐊᕐᓂᖅ ᐊᔭᐅᖅᑐᐃᒍᑎᖃᕐᓂᕐᓗ ᐃᓚᐅᖃᑕᐅᖁᔨᓂᕐᒧᑦ ᓇᒻᒥᓂᖅ 
ᐃᓪᓗᖁᑎᒋᔭᐅᔪᓂᒃ ᓄᑖᕐᖑᕆᐊᖅᑎᑦᓯᓂᕐᒧᑦ, ᓴᓇᔭᐅᒋᐊᕐᓂᖏᓐᓄᑦ, ᑲᔪᓯᒍᑎᖃᕐᓂᒧᓪᓗ  
ᓄᓇᓕᓐᓂ ᐊᓯᖏᓐᓂᒃ ᐆᒻᒪᖅᑯᑎᓕᐅᕐᓂᕐᒧᑦ ᐱᓕᕆᐊᓂᒃ; ᐊᒻᒪᓗ 

• ᐃᑲᔪᖅᓱᐃᓗᑎᑦ ᓄᓇᓕᓐᓂᑦ ᓇᓗᓇᐃᔭᐃᑎᓪᓗᒋᑦ ᐅᓗᕆᓇᖅᑕᒦᒍᑕᐅᒍᓐᓇᖅᑐᓂᒃ 
ᐊᑐᓕᖅᑎᑦᓯᓂᕐᒧᓪᓗ ᐊᑭᑐᔫᑎᓂᒃ ᓱᕋᑦᓴᕋᐃᑦᑕᐃᓕᑎᑦᓯᓂᕐᒧᑦ. 

ᐃᑲᔪᕐᓂᖃᖁᓪᓗᒍ ᑐᑭᒧᐊᖅᑎᑦᓯᓂᕐᒧᑦ ᓯᕗᓂᑦᓴᑎᓐᓂ ᖃᓄᐃᓕᒋᐊᕈᑎᑦᓴᖏᓐᓂᒃ ᒐᕙᒪᒋᔭᑦᑕ 
ᐊᖏᖅᓯᒪᔪᑎᑦ ᐅᑯᓄᖓ: 

• ᖃᐅᔨᓴᕐᓂᖅ ᐱᕕᑦᓴᖃᕐᕕᐅᒍᓐᓇᖅᑐᓂᒃ ᐊᑐᓕᖅᑎᓯᓂᕐᒧᑦ ᐃᓯᐊᕿᙱᓂᖅᓴᓂᒃ ᐃᓪᓗᑦᓴᐃᑦ 
ᓱᓇᒃᑯᑖᖏᓐᓂᒃ ᐃᓪᓗᓕᐅᖅᑐᖃᖃᑦᑕᕐᓂᐊᑎᓪᓗᒍ ᓄᓇᕗᒻᒥ; ᐊᒻᒪᓗ 

• ᐃᑲᔪᖅᓱᕆᐊᒃᑲᓐᓂᕐᓗᒋᑦ ᐊᖑᓇᓱᑦᑏᑦ ᐋᖅᑭᑦᓱᐃᓂᒃᑯᑦ ᐱᓕᕆᐊᑦᓴᓄᑦ ᐸᕐᓇᐃᑎᒥᒃ ᐊᒪᕈᕐᓂᒃ 
ᑐᖁᕋᐃᓂᒃᑯᑦ ᖃᐅᔨᓴᕋᑦᓴᓂᒃ ᓄᐊᑦᓯᖃᑦᑕᓂᕐᒧᑦ ᐱᓕᕆᐊᒥᒃ.  

ᖄᒃᑲᓐᓂᖓᒍᑦ ᓵᑕᒃᓴᐅᒍᑎᖃᕐᕕᖏᑦ 

ᖄᒃᑲᓐᓂᖓᒍᑦ ᑐᕌᒐᖅᑎᒍᑦ ᓯᕗᓪᓕᐅᑎᔭᐅᒋᐊᓕᓐᓂᒃ ᑎᑎᕋᖅᓯᒪᔪᓂᒃ ᖁᓛᓂ, ᓵᑕᑦᓴᐅᒍᑎᖃᕐᒥᔪᑎᑦ 
ᐅᑯᓄᖓ: 

• ᒥᓂᔅᑕᐅᓪᓗᑎᑦ ᑲᒪᒋᔭᖃᕐᓂᖅ ᐆᒻᒪᖅᑯᑎᓕᕆᓂᕐᒧᑦ 
• ᐃᓚᒋᔭᐅᓪᓗᑎᑦ ᒥᓂᔅᑕᐅᖃᑎᒌᑦ ᑲᑎᒪᔨᕋᓛᖏᓐᓄᑦ ᐊᔾᔨᒌᙱᑦᑐᓐᓂᒃ 

ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ ᑲᒪᒋᔭᖃᕐᓂᕐᒧᑦ 

ᐱᓕᕆᖃᑎᒌᓐᓂᖅ 

ᑲᑐᔾᔨᓗᑕ ᐊᑎᑐᐃᓐᓇᕆᖏᑕᖓ ᑐᕌᒐᑦᑕ. ᑐᙵᕕᐅᔪᖅ ᐊᑐᐊᒐᐅᓪᓗᓂ ᐱᓗᐊᖑᐊᖅᑎᑦᓯᒍᑕᐅᓪᓗᓂ 
ᑐᙵᕕᑎᒍᑦ ᐊᓯᔾᔨᖅᓯᓂᕐᒧᑦ ᖃᓄᖅ ᐱᓕᕆᖃᑎᒌᖃᑦᑕᕐᓂᐊᕐᒪᖔᑦᑕ ᑎᑭᐅᑎᔭᐅᕙᓪᓕᐊᒍᓐᓇᖁᓪᓗᒍ 
ᓱᓕᓂᐊᕐᓂᕋᕈᑕᐅᓯᒪᓂᖓ ᓄᓇᕗᑦ. ᑲᒪᒋᔭᖃᖅᑎᓪᓗᑕ ᓯᕗᓪᓕᐅᑎᒋᐊᓕᑦᑎᓐᓂᒃ, ᓇᓗᙱᑦᑐᖓ 
ᐃᒪᐃᓕᐅᕐᓂᐊᕋᑦᑕ: 

• ᐱᓕᕆᐊᖃᕐᓗᑎᒃ ᒥᓂᔅᑕᐅᖃᑎᒌᓂ ᒪᓕᒐᓕᐅᖅᑎᑐᐃᓐᓇᕐᓂᓪᓗ ᐊᑐᓕᖅᑎᑕᐅᓗᑎᒃ ᐊᑕᖏᖅᑐᑕ 
ᑐᕌᒐᕗᑦ; 

• ᐅᖓᕙᕆᐊᖅᑕᐅᓗᑎᒃ ᓴᙱᓕᖅᑎᑕᐅᒃᑲᓐᓂᕐᓗᑎᒃ ᑲᑐᔾᔨᖃᑎᒌᒍᑎᖃᕐᓂᕗᑦ ᓄᓇᕗᑦ 
ᑐᙵᕕᒃᑯᓐᓂᒃ ᐊᒻᒪᓗ ᐊᕕᑦᑐᖅᓯᒪᓂᐅᔪᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᖄᒃᑲᓐᓂᖓᒍᑦ 
ᐱᓕᕆᔾᔪᑎᑦᓴᑎᓐᓂᒃ ᐱᒐᓱᐊᖃᑦᑕᕐᓗᑕ ᐊᑕᖏᖅᑐᑕ ᐱᔾᔪᑎᑦᑎᓐᓄᑦ; 

• ᐱᔪᓐᓇᕐᓂᖅᑖᖅᐸᓪᓕᐊᑎᑦᓯᓂᖅ ᐃᑲᔪᖅᓱᐃᓂᕐᓗ ᐊᒥᓱᕐᖑᕆᐊᖅᑕᐅᖁᓪᓗᒋᑦ 
ᐱᕚᓪᓕᖅᑎᑕᐅᖁᓪᓗᒋᓪᓗ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᑦ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ; 
ᐊᒻᒪᓗ 

• ᓇᓗᓇᐃᖅᓯᓗᑎᒃ ᐃᓄᐃᑦ ᐱᖅᑯᓯᖏᑦ ᐃᓄᐃᓪᓗ ᖃᐅᔨᒪᔭᑐᖃᖏᑦ ᖃᓄᐃᓕᒋᐊᕈᑎᖃᕐᓂᒃᑯᑦ 
ᑲᒪᒋᔭᐅᒍᓐᓇᖅᓯᖁᓪᓗᒋᑦ ᓱᓕᔪᓂᒃ ᐊᑯᓂᐅᔪᒧᓪᓗ ᐱᐅᔪᓄᑦ ᐊᓯᔾᔨᖅᓯᕙᓪᓕᐊᓂᖅ. 

ᒥᓂᔅᑕᐅᓪᓗᑎᑦ ᑐᒡᓕᕆᔭᐃᑦ ᓵᑕᑦᓴᐅᒍᑎᖃᖅᑐᖅ ᐃᑲᔪᕐᓂᕐᒧᑦ ᐃᓕᓐᓂᒃ ᒪᓕᑦᑎᓪᓗᑎᑦ ᐊᖏᕈᑎᒋᓯᒪᔭᕐᓂᒃ 
ᑲᒪᒋᔭᖃᖅᑎᓪᓗᑎᑦ ᐱᓕᕆᐊᑦᓴᕆᔭᕐᓂᒃ ᒥᓂᔅᑕᐅᕕᒋᔭᕐᓂ. ᐱᓕᕆᐊᑦᓴᖃᖅᑐᑎᑦ ᑐᑭᓯᓇᖅᑐᓂᒃ 
ᑎᓕᓯᖃᑦᑕᕆᐊᖃᕐᓂᕐᒧᑦ ᑐᒡᓕᕆᔭᕐᓄᑦ, ᐃᓚᒋᔭᐅᓗᓂ ᓂᕆᐅᒋᔭᓐᓂᒃ ᐱᓕᕆᖃᑎᒌᓐᓂᕐᒧᑦ 
ᑲᑐᔾᔨᖃᑎᒌᒍᑎᖃᕐᓂᒧᓪᓗ ᓄᓇᕗᑦ ᒐᕙᒪᒃᑯᖏᑕ ᐃᓗᐊᓂ ᓯᓚᑖᓂᓗ. 

ᐅᐱᒍᓱᑦᑐᖓ ᖁᕕᐊᓱᒻᒪᕆᑦᑐᖓᓗ ᐱᓕᕆᖃᑎᒋᒍᓐᓇᕐᓂᐊᕋᒃᑭᑦ ᑐᙵᕕᓕᐅᕐᓗᑕ ᐊᑯᓂᐅᔪᒧᑦ 
ᑲᑐᔾᔨᖃᑎᒌᑦᑎᐅᓂᕐᒧᑦ ᑐᑭᒧᐊᖅᑎᑦᓯᓂᕐᒧᓪᓗ ᐱᓕᕆᖃᑎᒌᓐᓂᒃᑯᑦ ᖃᓄᐃᓕᒋᐊᕈᑎᖃᕐᓂᕐᒧᑦ 
ᐱᐅᓯᕚᓪᓕᕈᑕᐅᓂᐊᖅᑐᓂᒃ ᐅᓪᓗᑕᒫᑦ ᓄᓇᕗᒻᒥᐅᑦ ᐃᓅᓯᖏᓐᓂᒃ ᓴᙱᔪᒥᓪᓗ ᑐᙵᕕᓕᐅᕐᓗᑕ 
ᓯᕗᓂᑦᓴᑎᓐᓄᑦ. 

ᑎᑎᕋᖅᑐᖅ, 

 

ᐱᔭᐃ ᐊᕿᐊᕈᖅ 
ᓄᓇᕗᒻᒥ ᓯᕗᓕᖅᑎ 

 
ᐊᔾᔨᖓᓂᒃ ᑎᑎᖅᑲᑖᖅᑐᖅ: ᔨᒥ ᐅᓈᓕᒃ, ᒥᓂᔅᑕᐅᑉ ᑐᒡᓕᐊ ᐊᒻᒪᓗ ᒥᓂᔅᑕᐅᖃᑎᒌᑦ ᑎᑎᕋᖅᑎᖓ, 

 ᒐᕙᒪᓕᕆᔨᒃᑯᑦ 


